
gizarte zerbitzuak 

Gehitu egin dute Gipuzkoan ezinduei beren kasa bizitzen laguntzeko dirua 

Egun, lau lagun baliatzen dira programaz, eta beste hainbesteri lekua egiteko prest da Diputazioa 

arantxa iraola - DONOSTIA 

Ohetik jaikitzea, komunera joatea, jatea, janztea, kalean ibiltzea... Ohiko jarduerak dira, baina zenbait pertsonarentzat, tartean elbarri eta ezinduentzat, zailak eta nekosoak. Etxekoen zaintzapean egotera behartzen ditu horrek askotan, edo, ezinbestean, egoitzetan bizitzera. Errealitate horren gordinaz jabeturik, iaz Gipuzkoako Foru Aldundiko Gizarte Politikarako Departamentuak martxan jarri zuen ezintasun handia duten pertsonei bizimodu independentea egiten laguntzeko programa. Lau laguni lagundu die beraien bizitza antolatzen, eta aurten beste lauri lekua egiteko prest da: «135.000 euro erabiliko ditugu denera» 

Esther Larrañaga Gizarte Politikarako diputatuak eta Jose Luis Madrazo Ezinduen eta Babesgabeen Arretarako zuzendariak eman zituzten atzo programaren inguruko zehaztapenak. Argi utzi zuten programan parte hartzeko ezinbestekoa dela ezintasun fisiko «handia» izatea, eta ez dela edonorentzat: ezinduak argi erakutsi behar ditu bere bizitza antolatzeko borondatea eta gaitasuna, eta, gainera, etxebizitza izan behar du, berea edo alokatua. Aldundiak dirua eta laguntza teknikoa eskaintzen ditu programaren barruan, baina ezinduek beraiek eskatu behar dute zer nahi duten. «Beraiek zehaztu behar dute idatziz beren bizitza plana», azaldu zuen atzo Larrañagak. «Programan parte hartzen duen pertsonaren ardura da behar dituen laguntzak nahi dituen bezala antolatzea. Departamentuari idatziz azaldu behar dizkiote beren laguntza premiak eta behar duten laguntza plana». 

Programa,«zaila eta garestia» Programa «zaila eta garestia» dela aitortu zuen atzo Esther Larrañagak, baina aurrera segitzeko asmoa dutela. Izan ere, orain arte egindako lana ontzat jo dute agintariek. Iaz sei eskari izan zituzten denera, eta, azkenean, ezintasun handiko bi emakumek eta bi gizonezkok parte hartu zuten programan. Endekapenezko gaitz larriak dituzte, edo istripu baten ondorioz ezintasun fisiko handia. Baina beren bizitzaren kontrola dute. «Horietako bi bakarrik bizi dira gaur egun, eta beste biak, bikotekidearekin», zehaztu zuen atzo Esther Larrañagak, pozik. Aurten beste lau laguni egin nahi diete lekua programan. «Eta, akaso, besteren bati ere bai». 

Laguntzak, banan-banan aztertzen dira, eta, gehienez, pertsona hori egoitza batean egongo balitz izango lukeen kostuaren araberakoa izaten da ematen den diru laguntza. Ez gehiago. Nolanahi ere, beste baliabide batzuekin osa daitezke zerbitzuak. Programa honetan sartutako pertsonek laguntza teknikoa, etxeko laguntza edo eguneko zentrorako plaza ere lor ditzakete. Bateragarriak dira laguntza guztiak. Beharko. Ezintasun handiko pertsonak dira oso. «Ikusita inork ez luke pentsatuko bakarrik bizitzeko gai direnik», zioen atzo Jose Luis Madrazok, miresmenez. 

Eskaera, nahi denean 

Urteko edozein unetan egin daiteke programa honetan parte hartzeko eskaera. Arretaz aztertzen dira guztiak, eta ezinduekin batera hitzartzen dira egin beharreko urratsak. Aurten, iaz abiatutako bidean aurrera egiteaz gain, programan hobekuntza batzuk egiten saiatuko dira. Izan ere, gabeziak aski nabarmenak dira oraindik. «Esaterako, ohiko lanorduetan egitekoak ez diren lanetarako jendea bilatzea zaila da, hau da, jaikitzeko eta oheratzeko orduetan, larunbat eta igandeetan...», esan zuen Esther Larrañagak. Pertsona horien ohiko zaintzaileentzat ordezkoak aurkitzea ere oso zaila izaten dela azaldu zuen. 

Besteak beste, zerbitzu kooperatiba bat sortzea aztertzen ari dira. Jaiegunetan edo ustekaberen bat gertatuz gero zaintzailerik gabe geratzen dira maiz ezinduak, eta kooperatibaren bidez hutsune horiek betetzea nahi dute. Programan sartutako ezinduek behar duten guztietan alboan norbait izatea da helburua. Bakarrik bizi izanda ere, inoiz ez bakarrik egotea. 

P ERAGOZPENAK 

Etxebizitzaren arazoa presente dago programan 

Etxebizitza izatea ezinbestekoa da programa honetan parte hartzeko; jabe edo maizter, aterpe bat izan behar dute ezinduek, ahal bada, gainera, beren premietara egokitua. Eta ez da batere erraza. «Kasu batzuetan etxebizitza arazo bihurtu da programa honetan», onartu zuen atzo Gizarte Politikarako diputatu Esther Larrañagak. Horregatik, arazo horri konponbidea jartzen saiatzeko, Eusko Jaurlaritzako Etxebizitza Sailarekin harremanetan jarri direla esan zuen. Elkarlanean, bakarrik bizitzeko borondatea, gogoa eta gaitasuna izan arren aterpe propioa falta duten ezinduei etxebizitza lortzen saiatzeko bideak erraztu nahi dizkietela esan zuen. 

